
Uunga siunnersuut: Siusinaartumik pensionisiat pillugit Inatsisartut inatsisaat nr. xx, xx.xx 

2015-imeersoq. 
(Ilaqutariinnermut, Naligiissitaanermut Isumaginninnermullu Naalakkersuisoq) 

 

Siumumiit siusinaartumik pensionisiat pillugit Inatsisartut inatsisissaat pillugu ima oqaaseqassaa-

gut. 

 

Aallarniutigalugu oqaatigissavarput, soorunami Siumumiit innorluuteqarneq innarluuteqalersima-

nerlu peqqutigalugu inuussutissarsiorsinnaanngivissortutut taasariaqartut, tamakkiisumik pitsaasu-

millu pisortatigoortumik atugaqartinneqarnissaat  pingaartikkatsigu.    

 
Naalakkersuisup saqqummiussaani tunngavilersuutigineqartut taperserpavut, Siunnersuutimmi 

tunuliaqutaa tassaavoq siusinaartumik pensionisiallit ilatsiinnarluni pilersugaanermit sallinngortillugu 

sulisinnaassutsiminnik atorluaasinnaanissaat namminneerlutillu isertitaqarnissamut periarfissat 

kajumissuseqarnerullu nukittorsarnissaat. Innuttaasut nukissaminnik pitsaanerpaamik atuinissamut 

periarfissinneqarnissaat taamatullu imminnut pilersorlutik atugaqarnissamut periarfissaqalernissaat 

siumumiit pingaartilluinnarparput.  
 

Siumumiit isumaqarpugut aalaakkaanerusumik suliffeqarnermi akuunissamut aqqutissiuussissa-

gaanni, ulluinnarni inuunermi inuuneq toqqissisimanarnerusoq aqqutissiuunneqartariaqartoq. 

Aamma meerarisat eqqarsaatigalugit pingaaruteqarpoq taakkua siunissaat eqqarsaatigalugu meeqqe-

riveqarnikkut periarfissaqaannaratik aamma uninngaannaratik suliffeqartunik maligassaqartinneqar-

nissaat, tamatumuunalu inooqatigiinnermi kingornussat pitsaangitsut nanginneqaqqittaarnerat pina-

veersaartinniaqqullugit eqqumaffigineqartariaqartut.  

 

Innuttaasut sulisinnaassutsimikkut pisinnaasaat aallaavigalugit suliffinnik akunnernillu naleqquttu-

nik tunineqarsinnaasariaqarput. Inuk immini misigilersillugu inuiaqatigiinni atorfissaqartinneqar-

neranik, tunniussaqarsinnaaneranillu. Taamatuttaaq imminut pilersorsinnaassuseqarnermik naleqas-

suseq tassuunakkut aamma misigilersikkumallugu. 

 

Taamatut oqaaseqarluta siunnersuutip aappassaaniinnginnerani Ilaqutariinnermut Peqqissutsimullu 

Ataatsimiititaliamit peqqissaarullugu suliarineqarnissaa inassutigaarput. 

